
L'Escòla Occitana d'Estiu festeja sos 50 ans !

L'Escòla Occitana d'Estiu (EOE) celèbra sos 50 ans en 2024 ! Del 11 al 17
d'agost, estagis d'immersion, conferéncias, espectacles e bals vos espèran a
Villaneva d’olt. Un programa excepcional per un aniversari inoblidable. Lo dijòus
15 d’agost serà dedicat als eveniments a l’entorn dels 50 ans, amb los ancians,
los novèls e totes los que voldràn. E la jornada serà a gratis !
Siatz debutant o confirmat, l'EOE vos convida a celebrar la vitalitat de l'occitan
amassa !
 
Informacions e inscripcions sus https://eoe-oc.org.

La Quinzena occitana en Òut e Garòna

Es un eveniment a l'entorn de la lenga e la cultura occitana. 7 associacions
occitanas del 47, amb lo servici cultura del departament, trabalhan amassa,
cada annada, per prepausar un programa eclectic a l'entorn d'una tematica. Del
4 al 20 d'octobre 2024, la Quinzena occitana vos convidarà a "Jogar ! " a Pena
d'Agenés, Castèthgelós, Marmanda, Preishàs, La Capèla Bironç, Viraselh,
Boèr... Mantunas animacions : exposicion « Mai viste, mai naut, mai fòrt »,
espectacles musicals, jòcs de pistas, projeccion documentari sus una legenda
del rugbi, grand balèti, estagi de cant, una jornada dedicada als jòcs... Las
escòlas bilingüas del departament recebràn d'animacions per sensibilizar los
escolans al jòc de la "Morra".
 
Coordinacion de la Quinzena Occitana - 05 53 41 32 43 –06 71 01 08 66
quinzena-occitana-47@orange.fr 
www.culturasdoc.fr/quinzena-occitana

Escambis Occitans de la Davalada – edicion 2024
 
De tot temps, la causida del vestit es revelator d'una generacion, d'una epòca,
d'una categoria sociala, d'una identitat o d'una cultura. Per aqueles escambis
occitans de la davalada, envisatjarem la question del vestit coma marcaire de la
cultura occitana : quinas son las referéncias dels vestits dits folclorics ? Qu'es lo
contèxte istoric local de las produccions artesanalas de teissuts ? Quinas son
las tecnicas artesanalas ?
 
Cadun es convidat a portar sas coneissenças, sa documentacion, sas cançons,
son experiéncia, sa tecnica per escambiar, de segur, mas tanben crear e
téisser, fargar (lo seu costume) e escriure (de contribucions). Venètz téisser de
ligams dins totes los senses !
 
Coma de segur, farem tot aquò amassats e en autogestion del 30 d’octobre al
primièr de novembre a Colonha (32).

" Aquò se fèsta !"

https://eoe-oc.org/
mailto:quinzena-occitana-47@orange.fr
http://www.culturasdoc.fr/quinzena-occitana


 
Per festejar los 50 ans de l'Escòla Occitana d’Estiu, organizam una jornada
dedicada al cinquantenari.
Mercés a la vòstra participacion, la canhòta pels 50 ans de l'Escòla Occitana
d'Estiu a ja amassat mai de 4.000€ !
Mas avèm encara besonh d’ajuda ! Mesma un pichon don pòt far la diferéncia.
 
Per far un don, seguissètz aqueste ligam.
 
 
A lèu per festejar amassa!
 

Sovenirs d’EOE
 
Questa annada, l’EOE festeja los sieus 50 ans. Per ieu, la rencontre amb l’EOE
es mai recenta : ma prumièra EOE era en 2011, fa 13 ans. Coma ai conegut
l’existéncia de l’EOE, zo sabe pas mai, benlèu per Internet o dins un jornau (La
setmana ? L’emission de radiò Meitat Chen Meitat Porc ?). Mas un jorn, per me
botar vertadièrament a aprene l’occitan, ai chausit de venir. Un pauc estressada
a l’idèa de passar una setmana completa dins un licèu, a l’internat, onte
coneissiá degun, i sei arribada un diumenc de ser. Me fau precisar qu’avant de
venir a l’EOE, ieu, aviá jamai parlat occitan. La lenga occitana, l’aviá auvida,
escotada e liejuda òc, mas parlada, non… Laidonc, prumièra serada, dins la
sala polivalenta (non, non, vau pas escriure quí lo juec de mòts plan conegut…),
que se chaba per un bal animat per Gric de Prat, un grop gascon. E vaquí qu’un
membre dau grop s’arrèsta per gachar la sala e lo monde en disent : « qu’ei
beròi ! ». Lèu qu’aviá aprés dins de libres un pauc de lengadocian, de lemosin e
de provençau, a queu moment, me sei demanda çò que fasiá quí ! E puèi la
setmana s’es debana entre los cors, los talhièrs e de las rencontres pendent
tota la setmana. Me sei lançada a parlar. Ai descubèrt l’estanquet per parlar
coma de monde d’un pauc pertot. E la fin de la setmana es ribada viste viste.
Quò era ja l’ora de se dire adissiatz, e a l’an que ven. « A l’an que ven ? » :
ausava pas tròp respondre encara. E fin finala, dempuèi questa annada, ai
jamai mancat una EOE. L’annada dau covid ? Era a l’EOE ! L’annada onte ai
degut mudar per chanjar de region ? Era a l’EOE ! E las dimenjadas daus amics
de l’EOE a Tolosa, Montpelhièr, Girona, Pau, tanben ! E los EOD, tanben ! E tot
quò n’en fa daus sovenirs : de sovenirs de cors (en lemosin, lengadocian,
gascon), de concèrts (au licèu, en vila), d’activitats (quò me fau pensar qu’ai
totjorn pas eissaiar lo tambornet)…
 
E vautres, 50 ans d’EOE, n’avètz tanben de sovenirs o d’anecdòtas ?
Benlèu mai ancians que los mieus ? A nos contar ?
 
Mandatz las vòstras anecdòtas a eoe@wanadoo.fr o preparatz quicòm a
escriure dins lo libre d’aur qui serà mes a disposicion mentre l’EOE.
 

Call to action

Escola Occitana d'Estiu
16 rue de Pujols, 47300, villeneuve

